
Perchè ascistenti a cori numerosi

I spiriti ministri dell'Eterno

Gh’ëan religiosamente scilenziosi;

E fra a raggia, ô spavento e ô crussio interno

Agitæ e in moddo orribile smaniosi;

Gh’ëan i genii orgogliosi de l’Inferno,

Mentre a natûa mostravan tutta in lutto

Tenebre e terremoti dapertutto.

Ean ascistenti sorve a spiaggia in fæti

Zitti e in zenogge a-i venerandi riti

Tutti i Spagnolli che non ëan mai stæti

Comme allôa coscì boîn, coscì contriti;

Corrotti ancon non ëan, non ëan distræti

Da-i caprissi insaziabili infiniti,

C’han poi destrûto quelli sentimenti

Frûto de nêuvi e grandi avvenimenti.



93

E verso ô bosco a gruppi spessi e esteisi

I indien sempre ciù moltiplicæ,

Fra sentimenti opposti ancon sospeisi,

Ma tegnûi fermi dä cuioxitæ,

A-i misteri ascisteivan non compreisi,

E a quelle sorprendenti novitæ;

No se veddeiva un moto, nè un sospio

In mezo a tanta folla ô l’êa sentio.

Gh’ascisteîva invixibile per l’aia

Sorve l'artâ tutta a legion celeste

Circondâ da una luxe straordinaia;

E vixin rondezzava a-e sacre feste

Inferocia l’empia legion contraia,

E ne-ô mâ a ciù violenta de tempeste,

E in tæra ô ciù furioso temporale

A suscitava zà pe disturbâle.

